
25.08.2016 № 13-04/152                                    Караткевіч Т.М.
Аб разглядзе 
электроннага звароту
Паважаная Таццяна Мікалаеўна!
Ваш электронны зварот разгледжаны ў пастаянных камісіях Палаты прадстаўнікоў па працы і сацыяльных пытаннях, па эканамічнай палітыцы, па жыллёвай палітыцы і будаўніцтве. Лічым магчымым адзначыць, што пытанні, якія прыкладаюцца да электроннага звароту, ужо абмяркоўваліся падчас Вашых сустрэч з пастаяннымі камісіямі і на іх у красавіку бягучага года Вам таксама даваліся пісьмовыя адказы. 
Нягледзячы на гэта, яшчэ раз адкажам на Вашы пытанні.

1. Пенсіённая сістэма з’яўляецца даволі складаным інстытутам, цесна ўвязаным з працоўнымі адносінамі. 
У цяперашніх умовах, калі колькасць працаздольнага насельніцтва памяншаецца, а пенсіянераў — павялічваецца, пенсіённая сістэма адчувае сур’ёзную нагрузку. У пенсіённым фондзе няма запасу, які дазволіў бы істотна павысіць памеры пенсій ці рэальна ўтрымліваць іх. Таму прапанова аб устанаўленні памеру пенсіі на ўзроўні 75 працэнтаў заработнай платы па рэспубліцы не можа быць падтрымана.

Работа, якая сёння праводзіцца ў рэспубліцы, накіравана на пошук дадатковых крыніц фінансавання пенсій, рацыяналізацыю і аптымізацыю пенсіённых расходаў. Іншымі словамі, быў прыняты шэраг мер, накіраваных на адаптацыю пенсіённай сістэмы да сучасных умоў.
2. Тарыфы на шэраг жыллёва-камунальных паслуг, устаноўленыя ніжэй за ўзровень затрат на іх аказанне, ствараюць вялікую нагрузку на бюджэт і плацежны баланс краіны, спрыяюць празмернаму спажыванню гэтых паслуг. Недасканалая тарыфная палітыка прыводзіць да недастатковага інвесціравання ў мерапрыемствы па павышэнні эфектыўнасці ЖКГ, а таксама зніжае канкурэнтаздольнасць на знешніх рынках тых галін прамысловасці, якія аплачваюць камунальныя паслугі па тарыфах вышэй за ўзровень выдаткаў. Для вырашэння гэтай праблемы распрацаваны арганізацыйна-эканамічныя і тэхналагічныя меры па зніжэнні затрат у ЖКГ і энергетычнай сістэме, запланавана аптымізацыя структуры кіравання гэтымі галінамі. 

Тарыфная палітыка ў сферы жыллёва-камунальных паслуг вызначана Праграмай Урада на 2016 — 2020 гады, зацверджанай пастановай Савета Міністраў Рэспублікі Беларусь ад 5 красавіка 2016 г. № 274. 

Так, у 2016 годзе плануецца дасягнуць 50-працэнтнага ўзроўню кампенсацыі насельніцтвам затрат па ўсім комплексе жыллёва-камунальных паслуг. У 2017 годзе плануецца выхад на 75-працэнтны ўзровень кампенсацыі насельніцтвам гэтых выдаткаў, да канца 
2018 года — на поўную кампенсацыю. Павышэнне ўзроўню кампенсацыі выдаткаў на жыллёва-камунальныя паслугі для насельніцтва будзе суправаджацца скарачэннем перакрыжаванага субсідзіравання ў рэальным сектары эканомікі.

Павышэнне ўзроўню кампенсацыі насельніцтвам затрат на жыллёва-камунальныя паслугі будзе праводзіцца паэтапна ў цеснай увязцы са зніжэннем затрат на іх аказанне, ростам даходаў насельніцтва і развіццём адраснай падтрымкі найбольш неабароненых катэгорый грамадзян. У якасці такой падтрымкі прадугледжваецца ўкараненне сістэмы безнаяўных жыллёвых субсідый для пакрыцця часткі кошту жыллёва-камунальных паслуг. 

Будуць прыняты меры па пашырэнні магчымасцей грамадзян кантраляваць аб’ёмы і якасць прадастаўляемых паслуг, эфектыўна ўздзейнічаць у прававым і фінансавым полі на нядобрасумленных выканаўцаў такіх паслуг, а таксама па павышэнні празрыстасці цэнаўтварэння і інфармаванасці грамадзян у гэтай сферы. 
3. У цяперашні час удасканаленне механізму падтрымкі беспрацоўных (у тым ліку ўвядзенне сістэмы страхавання ад беспрацоўя) шляхам давядзення памеру дапамогі па беспрацоўі да памеру бюджэту пражытачнага мінімуму працягвае абмяркоўвацца. 
Аднак, прымаючы пад увагу тое, што мерапрыемствы па забеспячэнні занятасці насельніцтва фінансуюцца толькі са сродкаў дзяржаўнага пазабюджэтнага фонду сацыяльнай абароны насельніцтва Рэспублікі Беларусь, які фарміруецца за кошт абавязковых адлічэнняў наймальніка на сацыяльнае страхаванне, аднамомантавае павелічэнне памеру дапамог па беспрацоўі да бюджэту пражытачнага мінімуму, на наш погляд, не можа быць забяспечана сродкамі бюджэту фонду. 

Такім чынам, патрэбна будзе дадатковае фінансаванне з рэспубліканскага бюджэту альбо павелічэнне тарыфу абавязковага страхавога ўзносу на дзяржаўнае сацыяльнае страхаванне.

4. Артыкулам 7 Закона Рэспублікі Беларусь «Аб цэнаўтварэнні» ўстаноўлена, што рэгулюемыя цэны (тарыфы) у Рэспубліцы Беларусь прымяняюцца на:

тавары, якія вырабляюцца (рэалізуюцца) ва ўмовах натуральных манаполій, паслугі, якія выконваюцца (прадастаўляюцца) суб’ектамі натуральных манаполій, што адносяцца да сфер натуральных манаполій;

асобныя тавары (работы, паслугі), канкрэтны пералік якіх устанаўліваецца Прэзідэнтам Рэспублікі Беларусь або па яго даручэнні Саветам Міністраў Рэспублікі Беларусь.

Пры гэтым у артыкуле 5 Закона замацавана, што рэгулюемыя цэны (тарыфы) на тавары (работы, паслугі) павінны ўстанаўлівацца на ўзроўні, які забяспечвае суб’ектам гаспадарання пакрыццё эканамічна абгрунтаваных затрат і атрыманне дастатковага для пашыранага ўзнаўлення прыбытку з улікам субсідый і іншых мер дзяржаўнай падтрымкі.

У мэтах эфектыўнага забеспячэння ўсебаковага развіцця канкурэнтнага асяроддзя, стварэння роўных канкурэнтных умоў гаспадарання ў 2016 годзе на базе Міністэрства гандлю Рэспублікі Беларусь створаны антыманапольны орган — Міністэрства антыманапольнага рэгулявання і гандлю Рэспублікі Беларусь. 
У адпаведнасці з Указам Прэзідэнта Рэспублікі Беларусь ад 3 чэрвеня 2016 г. № 188 «Аб органах антыманапольнага рэгулявання і гандлю» на Міністэрства антыманапольнага рэгулявання і гандлю ўскладзены функцыі па забеспячэнні процідзеяння манапалістычнай дзейнасці і развіцця канкурэнцыі, у тым ліку функцыі органа рэгулявання дзейнасці суб’ектаў натуральных манаполій, рэгуляванні цэн (тарыфаў), а таксама кантроль у гэтых сферах. 

Створаны антыманапольны орган адпавядае сучаснай сітуацыі з улікам інтэграцыйных працэсаў у рамках Адзінай эканамічнай прасторы і стварэння Еўразійскага эканамічнага саюза, а таксама дазваляе комплексна рэалізаваць сістэмныя меры дзяржаўнай антыманапольнай палітыкі. 

У адпаведнасці з Праграмай дзейнасці Урада Рэспублікі Беларусь на 2016 — 2020 гады ў 2016 — 2017 гадах з улікам новых падыходаў да цэнаўтварэння меры антыманапольнага рэгулявання па спыненні манапалістычнай дзейнасці, у тым ліку цэнавых пагадненняў, будуць накіраваны на паляпшэнне дзелавога клімату, забеспячэнне канкурэнтнага функцыянавання рынкаў, недапушчэнне дысбалансаў попыту і прапановы. 

Дамінантай канкурэнтнай і антыманапольнай палітыкі стане развіццё канкурэнтнага асяроддзя, спыненне злоўжыванняў дамінуючым становішчам, нядобрасумленнай канкурэнцыі і антыканкурэнтных пагадненняў на таварных рынках. 

Усебаковае развіццё канкурэнтнага асяроддзя будзе садзейнічаць прыцягненню інвестыцый, распрацоўцы і ўкараненню інавацый, стварэнню высокатэхналагічных вытворчасцей, фарміраванню іміджу стабільнай і надзейнай эканомікі на міжнародным узроўні.
5. Прыцягненне інвестыцый у эканоміку, абарона правоў уласнасці інвестараў выцякаюць з Канстытуцыі Рэспублікі Беларусь, згодна з артыкулам 44 якой дзяржава гарантуе кожнаму права ўласнасці. Уласнік мае права валодаць, карыстацца і распараджацца маёмасцю як аднаасобна, так і сумесна з іншымі асобамі. Недатыкальнасць уласнасці, права яе атрымання ў спадчыну ахоўваюцца законам. Уласнасць, набытая законным спосабам, абараняецца дзяржавай.

На рэалізацыю гэтай канстытуцыйнай нормы накіраваны Закон Рэспублікі Беларусь ад 12 ліпеня 2013 года «Аб інвестыцыях», якім устаноўлены прававыя асновы і асноўныя прынцыпы ажыццяўлення інвестыцый на тэрыторыі Рэспублікі Беларусь. Гэты Закон накіраваны на прыцягненне інвестыцый у эканоміку краіны, забеспячэнне гарантый, правоў і законных інтарэсаў інвестараў, а таксама іх аднолькавай абароны.

З павагай,
Старшыня Пастаяннай камісіі 
Палаты прадстаўнікоў 
Нацыянальнага сходу

Рэспублікі Беларусь

па працы і сацыяльных пытаннях 

